Nafarroako Parlamentuko Mahaiak, 2013ko urtarrilaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerra parlamentu-taldeak aurkezturiko mozioa, zeinaren bidez Nafarroako Gobernua premiatzen baita Nafarroako legedia egokitu dezan abenduaren 28ko 1723/2012 Errege Dekretuan ezarritakora. Errege Dekretu horren bidez arautzen dira transplanteetarako giza organoak lortzeko jarduketak, haien erabilera klinikoa eta lurralde-koordinazioa, eta kalitate eta segurtasun baldintzak ezartzen dira.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko urtarrilaren 14an

Lehendakaria: Alberto Catalán Higueras

MOZIOAREN TESTUA

José Miguel Nuin Morenok, Izquierda-Ezkerra parlamentu-taldearen eledunak, Legebiltzarreko Erregelamenduarekin bat, honako mozio hau aurkezten du, Osoko Bilkuran eztabaidatu eta bozka dadin.

Nafarroako Parlamentuak orain dela gutxi izapidetu du abenduaren 13ko 20/2010 Foru Legea aldatzen duen Foru Lege proiektua, hots, Nafarroako Foru Komunitateko Odol eta Ehun Bankua izeneko entitate publikoa sortzen duena eta Nafarroan Giza Ehunen eta Zelulen Transfusio Sarearen antolamendua ezartzen duena, hemendik aurrera honela deituko baita: 20/2010 Foru Legea, abenduaren 13koa, Nafarroako Odol eta Ehun Bankua arautzen duena.

Lege berri horrek organoen emate, erauzketa eta transplanteei buruzko guztia kendu du legetik, eta ez du jasotzen Europako Parlamentuaren eta Kontseiluaren Transplanteetarako giza organoen kalitate eta segurtasun arauei buruzko 2010eko uztailaren 7ko 2010/45/UE Zuzentarauan xedatutakoa.

Transplanteetarako giza organoak lortzeko, horien erabilera klinikorako eta lurralde-koordinaziorako jarduerak eta kalitate- eta segurtasun-betekizunak orain dela gutxi arautu dira Osasun, Gizarte Zerbitzu eta Berdintasun Ministerioaren errege dekretu bidez. Hartara, Europar Batasunaren 201/53 Zuzentaraura egokitu da Estatuko araudia, Estatu osoan nahitaez bete beharrekoa baita zuzentarau hori.

Erabaki proposamena:

1. Nafarroako Parlamentuak Nafarroako Gobernua premiatzen du egokitu dezan Nafarroako legedia abenduaren 28ko 1723/2012 Errege Dekretuan ezarritakora. Errege Dekretu horren bidez arautzen dira transplanteetarako giza organoak lortzeko jarduketak, haien erabilera klinikoa eta lurralde-koordinazioa, eta kalitate- eta segurtasun-betekizunak ezartzen dira.

2. Nafarroako Parlamentuak Nafarroako Gobernua premiatzen du Estatuan indarrean den araudira egokitu dezan –1723/2012 Errege Dekretura, alegia– abenduaren 13ko 20/2010 Foru Legea, zeinaren bidez Nafarroako Foru Komunitateko Odol eta Ehun Bankua izeneko entitate publikoa sortu baitzen, eta Nafarroan Giza Ehunen eta Zelulen Transfusio Sarearen antolamendua ezarri.

Eleduna: José Miguel Nuin Moreno

